
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОТОН

	Би бага байхдаа ээжтэйгээ хамт амьтны хүрээлэнд очиж үзсэн юм. Тэндхийн амьтанд өгөөрэй гэж ээж надад нэг бөөрөнхий талх авч өгсөн юм.

	Би талхнаас хэлтлэн амьтдад өгөв. Тэмээ оногдсон хувиа идчихээд санаа алдаж миний алгыг долоов. Бодвол цадаагүй юм байлгүй. Гэвч бусад амьтдад түгээн өгөх гээд би дахин өгсөнгүй.

	Тэгээд нэг баавгайд хэсэг талх холтлон өгсөн чинь тоох ч үгүй буланд хэвтсээр байв.

	— Баавгай чи идээч! гэж миний хашхирахад юу ч сонсоогүй юм шиг нөгөө тийшээ хөрвөөд хэвтчихэв.

	Талхнаасаа амьтдад хаяж өгсөөр зөвхөн зах нь үлдчихжээ.

	Гэртээ харьяа. Ан амьтад ядраад нойр нь хүрч байгаа гэж ээж хэлэв.

	Ээж бид хоёр харихаар явав.

	— Ээж ээ, талхныхаа үлдэгдлийг хотон шувуунд өгье гэж би хэлэв.

	Хотон шувууд нуурт байлаа.

	— За тэгвэл шалав гүйгээд ир. Би энд хүлээж байя гэж ээж хэлэв. Би тийшээ гүйж очсон чинь хотон шувууд цөм нуурын хөвөөнд бөөгнөрөөд толгойгоо далавчин доогуураа шургуулаад унтаж байв.

	Ганцхан шувуу унталгүй модны дэргэд өдөө цэвэрлээд зогсож байв. Тэр шувууны хошуу том, нүд нь онигор мөртөө зальтай янзтай харагдана. Би сараалжны завсраар боовныхоо үлдэгдлийг шургуулж "Май түргэн идээрэй, ээж намайг хүлээж байгаа шүү“ гэв. Нөгөө хотон шувуу өдөө арчихыг болиод над руу аажуухан дөхөн ирэнгээ, талхны зах хараад үмхээд авав.

	Би гараа татаж амжаагүй байтал талхыг минь гартай цуг хазаад авав. Намайг хашхирахад гарыг минь тавиад хошуугаа цорвойлгоод талхны захыг үмхчхэв. Би гараа үзвэл жаахан шалбалж орхижээ. Миний гарыг талхны захтай хамт залгих гээд хазчихсан байлаа.

	— Чи юу хийгээд байгаа юм бэ, бушуу ир гэж ээж намайг дуудав.

	Хотон шувуу модны цаагуур оров.

	— Чи талхныхаа захыг шувуунд өгөв үү?

	— Өгсөн.

	— Чи яагаад гараа халаасандаа нуугаад байгаа юм бэ?

	— Зүгээр.

	Би шувуунд маажуулсан гараа ээжид үзүүлэхгүйн тул халаасандаа хийж нуусан юм. Бид гэртээ буцаж ирлээ. Хотон шувуунд гараа хазуулсныг минь ээж анзаарсангүй өнгөрөв. Миний гарыг хазав гэж загнах байх гэж айгаад энэ явдлын тухай би ч ээжид ярьдаггүй билээ.

	
ТЭМЭЭНИЙ НООСОН БЭЭЛИЙ

	Ээж надад хонины ноосоор бээлий нэхэж байв. Өрөөснийг бэлэн болгоод нөгөөг талд нь ортол нэхээд байтал ноос дуусжээ. Гадаа хүйтэрч хашаагаар дүүрэн цас орсон тул намайг бээлийгүй гээд гадаа тоглуулахгүй байв. Тэгээд хөх бух шувуунууд хус модон дээгүүр харайлдан өт хорхой булаацалдсан бололтой шулганалдаж байхыг би цонхоор харж суудаг байв.

	— Миний хүү маргааш гарч тоглоорой би өглөө Даша эгчээс нь жаахан ноос аваад бээлийг чинь гүйцээж өгөмз гэж ээж хэлэв.

	Маргааш гарч тоглоорой гэж хэлэхэд ээжид амар л байсан байх. Би бол өнөөдөр л гарч тогломоор санагдаж байв. Хашаан дотор манаач Федя ах бээлийгүй ирж явахад, намайг бээлийгүй гаргахгүй юм.

	Федя ах орж ирээд цасаа гүвчхээд,

	— Мария Ивановна, хэдэн тэмээ түлээ авчирлаа. Авна биз дээ? Сайн мод шүү, дандаа хус гэв.

	Ээж хувцсаа өмсөөд Федя ахтай хамт мод үзэхээр гарлаа. Би тэмээн тэрэгтэй түлээ ирэхийг харахаар цонхон дээр очив. Нэг тэрэгний модыг буулгаж тэмээг нь хашаанаас уячхав. Их том сагсгар ноостой тэмээ байв. Намгийн дов шиг том бөх нь хоёр тийшээ жаахан налсан ажээ. Тэмээний хошуу цантаад үргэлж хивж, сэвсээ хаях гэж байгаа юм шиг уруулаа хөдөлгөнө. Түүнийг хараад “Ээж бээлий нэхэх гээд ноос дутчихсан. Энэ тэмээнээс жаахан ноос хайчлаад авчихвал зүгээр юм сан“ гэж би бодов. Харин их ноос авч болохгүй. Тэгвэл тэмээ даарна.

	Би эсгий гутал, пальтогоо шалавхан өмсөв. Шургуулгын зүү утас хийдэг дээд нүднээс хайч аваад гарлаа. Би тэмээний хажууд очоод хондлойг нь илэв. Тэмээ намайг нэг удаа хялайн хараад зүв зүгээр хивж байв. Би тэрэгний арлаар дамжин гарч дээр нь мордов. Тэмээ эргэж харахад нь “Энэ маань сэвсээрээ будах болов уу, аль эсгүүл булгиад унагаачих болов уу?“ гэж айж байв. Тэмээ бол их өндөр шүү дээ.

	Би хайчаа сэмээрхэн гаргаж тэмээний урд бөхний сагсгар ноосноос хайчилж гарав. Нэг хармаагаа дүүргэхэд хойд бөхийг нь бас ижилсүүлэх санаатай хайчилж гарав. Гэтэл тэмээ хүзүүгээ сунгаад намайг харснаа миний эсгий гутлыг нэг үнэрлэв. Хөл хазах нь гэж бодоод би ихэд айлаа. Гэвч эсгий гутлыг минь нэг долоочхоод аанай тайван хивж байв. Хойд бөхний нь ноосыг хайчлан аваад тэмээнээс бууж гэртээ гүйж ороод нэг зүсэм талх авч давс түрхээд надад ноос өгсөн тэмээнд аваачиж өгөв.

	Тэмээ эхлээд давсыг долоочхоод талхыг үмхчхэв.

	Энэ үед Федя ах түлээгээ буулгаад тэмээнүүдээ хөтлөн явав. Манай ээж ч орж ирэв.

	— Чи яаж байгаа юм бэ? Толгой нүцгэн гарч гүйж байгаад салхинд цохиулбал яана гэж ээж намайг аашлав.

	Үнэндээ би малгайгаа өмсөхийг мартсан байлаа. Би хармаанаасаа тэмээний ноос гаргаж ээжид үзүүлэв. Өнгө нь бор шар болохоос хонины ноос л гэсэн үг. Тэмээ надад ноосноосоо өгөв гэж миний ярихад ээж машид гайхав. Тэр ноосоор ээж утас ээрч миний бээлийг гүйцээж өгөхөд нэлээн ноос илүү гарсан билээ. Тэгээд би шинэ бээлийгээ хийж гадаа гарч тоглодог болов. Миний зүүн гарын бээлий ердийн, нөгөө нь хонины тэмээний ноос холимог тул тал нь бор шар өнгөтэй. Түүнийг харах болгонд тэмээ санаанд ордог болсон юм сан.

	
ХАР ТОДОЛ

	Би ойд зугаалж явав. Ойд нам гүм, хааяа хааяа мод хөдөлж цуурах чимээ гарна. Сэвсгэр цасаар хучигдсан гачуур модод чимээгүй дүнсийнэ.

	Би нэг гачуур өшиглөж хөдөлгөсөнд миний толгой дээр бөөн цас унав. Цасаа гүвж байгаад хартал нэг бяцхан охин явж байв. Өвдгөөр татсан цасанд явж чадахгүй хэсэг зогсох зуураа ямар нэг юм эрсэн шиг дээшээ модны орой луу харна.

	— Охин чи юу эрэв?

	Охин цочиж намайг хараад,

	— Зүгээр л явж байна гээд яваад өглөө.

	Тэр охин өөрөө жижигхэн мөртөө их том эсгий гутал өмсжээ.

	Би нэг зөрөг замаар явав. Тэр зөргөөс гарвал гутлаар цас утгаж явж болохгүй байв. Тийнхүү зугаалсаар явтал хөл даарч би гэртээ харихаар явав. Буцаж явтал нөгөө охин уйлчихсан мөн нөгөө зөргөөр гэлдэрч явна. Би гүйцэж очоод,

	— Чи юунд уйлав? Би чамд туслах уу? гэв.

	Охин намайг харж нулимсаа арчаад,

	— Манай ээж байшиндаа салхи оруулах гэж салхивчаа нээтэл миний Борька гэдэг хар тодол минь цонхоор гараад ой руу нисээд явчихсан юм аа. Тэр энэ шөнө лав осгож үхнэ дээ гэв.

	— Чи түрүүн хэлэхгүй яасан юм бэ?

	— Хэлбэл Борькаг минь чи олж аваад явчих болов уу гэж айгаад хэлээгүй юм.

	Охин бид хоёр Борькаг эрэхээр явав. Ойд бүрэнхий болж байсан тул түргэлэх хэрэгтэй байв. Бүрэнхийгээр Борькаг шар шувуу идчихнэ шүү дээ.

	Бид, хоёр тийшээ салж, мод болгоныг нэгжин харавч хөөрхий шувуухай хаана ч байдаггүй. Буцдаг юм бил үү гэж бодож явтал,

	— Оллоо! оллоо! гэж охин хашхирав.

	Би гүйж очвол тэр охин нэг гачуурын ёроолд зогсож дээшээ зааж,

	— Тэр байна! Хөөрхий минь даарчхаж! гэв.

	Хар тодол модны мөчир дээр өд сөдөө сөрвийлгөөд сууж байв. Өрөөсөн нүдээрээ охиныг ширтэнэ.

	— Борья, нааш ир! Чи их сайн шүү гэж охин дуудаж байхад цаадах нь гачуур модонд улам наалдаж бууж ирэх дургүй байв.

	Би гачуур мод өөд авирлаа. Дөхөж очоод барьж авдгийн даваан дээр шувуухай нисэж охины мөрөн дээр буучихлаа. Охин инээж өвөртлөөд,

	— Гэртээ аваачих хооронд хөлдчих вий дээ гэв.

	Бид харихаар явав. Бүр харанхуй болж, айлууд гэрлээ асаажээ.

	— Энэ хар тодол танайд удаж байгаа юм уу? гэж би асуув.

	— Удаж байгаа юм аа ... гэж охин хөөрхий шувуухайгаа осгохоос урьд харих гэж яаран алхлав. Би ч охиноос хоцрохгүйг хичээж хойноос нь алхаад л байлаа. Бид тэдний гадаа ирэхэд охин зөвхөн баяртай! гэв.

	Байшингийн довжоон дээр охиныг цасаа гүвээд зогсож байхад надад ямар нэг үг хэлэх болов уу гэж би хүлээж зогсов.

	Гэтэл охин үг ч дуугарсангүй, гэртээ ороод хаалгаа түгжиж орхив.


ПРОША

	Проша нэртэй нэг бяцхан хүүхэд цэцэрлэгтээ явах дургүй байв. Ээж нь хүүгээ өглөө болгон цэцэрлэгт нь хүргэж өгдөг байлаа.

	— Та намайг яагаад дандаа хүргэж өгдөг вэ? гэж Проша асуув.

	— Чи ганцаараа төөрчихнө шүү дээ.

	— Үгүй би төөрөхгүй.

	— Үгүй чи төөрнө.

	Проша ээжтэйгээ өглөө болгон ингэж маргадаг байв.

	Нэг өглөө ээж нь,

	— За чи ганцаараа цэцэрлэгтээ яв даа гэв.

	Проша хүү ихэд баярлан ганцаараа явлаа. 

	Ээж нь түүнийг яах нь вэ гэж гудамжны нөгөө талаар явав. Проша ээжийгээ явааг анзаарсангүй. Жаахан явж байснаа айлын цонхоор шагайв. Проша хүү ер айлын цонхоор шагайх дуртай хүүхэд байв.

	Тэр цонхон дээр нэг нохой оцойгоод сууж байжээ. Прошаг хараад хуцсанд хүү огтхон ч айсангүй. Үнэндээ жаахан айж байсан боловч нохой цонхны шилний цаанаас хазаж чадахгүй гэж мэдэж байжээ.

	Ингээд хүү улам зориг орж нохой руу хэлээ гаргаж бяцхан чулуу авч шидэв. Нохой уурлаж хүүг зуухыг хүсэвч цонхны цаанаас үнэхээр яаж ч чадахгүй байжээ.

	Тэгтэл нэг хүн нохойг дуудсанд сүүлээ шарвалзуулан цааш алга болчхов. Проша цонхны ёроолд зогссоор байв. Гэтэл тэдний хаалга нээгдэж нэг охин нохойгоо хөтөлсөөр гарч ирэв. Нохойгоо салхинд гаргах гэсэн юм санжээ. Проша нохой ухасхийн гарч ирэхийг хараад ихэд айж гүйе гэтэл хөл нь хөшиж хашхиръя гэтэл хоолой гарахгүй болчихжээ.

	Нохой Проша хүүг хараад шүдээ ярзайлган архирав. Охин байдаг хүчээрээ нохойн уяанаас зуурч,

	— Зугт аа! Зугт аа! гэж хашхирав.

	Проша гараар нүүрээ дарж,

	— Би дахиад яасан ч нохой уурлуулж байхгүй гэж уйлав.

	Энэ үед Прошагийн ээж ирж, хүүгээ хөтлөөд цэцэрлэгийн зүг яаран явав.


ЦОХ

	Би Галя гэдэг охин дүүтэй билээ. Тэр надаас нэг насаар дүү, намайг дандаа дийлдэг их уйламтгай хүүхэд байв. Ээж бид хоёрт чихэр боов хувааж өгөхөд Галя өөрийн хувийг идчихээд надаас авна гэнэ. Өгөхгүй бол уйлна. Дандаа хувиа боддог хүүхэд юм. Гэвч би тэр занг нь болиулж чадсан билээ.

	Нэг өдөр би усанд явлаа. Ээж ажилдаа явсан тул би усанд явахаас ондоо аргагүй байв. Худгийн захаар цул мөс хөлдөөд их халтиргаатай байсан тул би тал хувин ус арайхийж авчирлаа. Хувинтай усаа вандан дээр тавиад харсан чинь дотор нь нэг том хөвдөг цох сэлж байлаа. Би тэр хувинтай усаа гаргаж хунгар луу асгаад нөгөө цохыг барьж устай саванд хийв. Тэр цох шилэн саванд дасаж чадахгүй дотор нь эргэлдээд л байв.

	Би дахин усанд явж цэвэр ус авчрав. Хувцсаа тайлж нөгөө цохоо үзэх гэсэн чинь шилэн савтайгаа алга.

	— Галя чи цонхон дээр байсан цох авав уу? гэж би дүүгээсээ асуулаа.

	— Авсаан, миний өрөөнд бий гэв.

	— Яагаад заавал чиний өрөөнд байх ёстой юм бэ? Тэр чинь чи бид хоёрын дундын юм шүү дээ. 

	Би шилэн савтай цохоо Галягийн өрөөнөөс авч цонхон дээр тавив. Би ч бас тэр цохыг харж байж болно шүү дээ.

	— Миний цохыг булааж авсан гэж ээжид чамайг хэлнэ дээ гэж Галя уйлж, шилэн савтай цохыг цонхон дээрээс шүүрэн авч өрөөндөө оруулаад тавилаа.

	Миний эгдүү хүрээд явчихлаа.

	Тэр цохыг би барьсан болохоор миний юм гэж би бас л өөрийнхөө цонхон дээр авчраад тавьчихлаа.

	Галя улам ихээр уйлж хувцсаа өмсөөд

	— Би хээр талд гарч осгож үхэх минь. Чамаас л болсон шүү гэв.

	“За одоо яая гэхэв. Осговол осгохоос!" гэж би бодов. Галягийн дураар байхгүй бол дандаа ингэж хээр очиж осгож үхнэ гэж айлгадаг юм чинь!

	Галя хаалга тасхийтэл хаяж гарч явахад би яахыг нь цонхоор хараад байтал нээрэн тал руу яваад өглөө шүү. Гэхдээ намайг хойноос нь гүйж очно гэж бодсон бололтой тун аяархан ганц нэг алхлан харагдана.

	“За больё доо! Чиний хойноос яасан ч очихгүй" гэж би бодов.

	Тэр өвдөг татсан цасан дундуур туучин нүүрээ дараад явааг үзвэл мэдээж уйлж байгаа биз. Улам холдоод явчихлаар нь “Нээрэн хөлдчих вий" гэж би дүүгээ өрөвдөж эхлэв.

	“Хойноос нь очдог юм бил үү? Надад энэ цох хэрэггүй, дүү минь бүүр авбал аваг!" гэж бодтол бас "Үүнээс хойш дандаа ингэдэг болчихвол яана. Юу ч гэсэн юу болохыг нь харъя" гэж би бодов. Галя бүр холдоод жижигхэн цэг шиг юм харагдах болов. Би хувцаслахаар завдан цонхоор хартал нөгөө цэг шиг юм томорч эхлэв. Галя тэссэнгүй буцжээ.

	Гэртээ ойртон ирэхдээ гараа халаасандаа хийж уруу хараад явж байв. Намайг цонхоор харж байгааг мэдээд миний зүг ерөөсөө харахгүй байв. Гэртээ орж ирээд хувцсаа тайлаад юу ч дуугаралгүй орондоо оров. Өрөөндөө удаан сууж байснаа цонх руу хүрч ирээд,

	— Ямар сайн цох вэ? Түүнд хоол өгсөн үү? гэв. Тэгээд бид хоёр цохондоо хоол өгөв. Ээжийг ажлаас ирэхэд Галя ээжид юу ч хэлсэнгүй. Би ч бас юу ч яриагүй билээ.

	 

	[image: Image]

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

